ՀԻՄՆԱՎՈՐՈՒՄ

1. Ընթացիկ իրավիճակը և իրավական ակտի ընդունման անհրաժեշտությունը
Հայաստանի Հանրապետության կառավարության 2015 թվականի դեկտեմբերի 3-ի N 1457-Ն որոշմամբ, ի թիվս այլ պետական մարմինների, սահմանվել է Հայաստանի Հանրապետության պետական պահպանության ծառայության (այսուհետ նաև՝ Ծառայություն) զինծառայողների իրային ապահովության կարգը (չափաքանակները), իսկ Հայաստանի Հանրապետության վարչապետի 2018 թվականի սեպտեմբերի 17-ի N 1218-Լ որոշմամբ հաստատվել է Ծառայության զինծառայողների միասնական համազգեստը և տարբերանշանների նկարագիրը:
««Պետական կառավարման համակարգի մարմինների մասին» օրենքում փոփոխություն և լրացում կատարելու մասին» 2022 թվականի դեկտեմբերի 23-ի ՀՕ-611-Ն Հայաստանի Հանրապետության օրենքի 3-րդ հոդվածի 2-րդ մասի համաձայն՝ Ծառայությունը ստեղծվել է Հայաստանի Հանրապետության ազգային անվտանգության ծառայությունից առանձնացման եղանակով, իսկ «Պետական կառավարման համակարգի մարմինների մասին» օրենքի 5-րդ հոդվածի 2-րդ մասի 5-րդ կետի համաձայն՝ այն ներառվել է վարչապետին ենթակա մարմինների թվում:
Վերոգրյալի կապակցությամբ, ինչպես նաև ՀՀ պետական պահպանության ծառայության առանձնահատկություններից և հատուկ բնույթից ելնելով՝ զինծառայողներին նոր, հարմարավետ ու որակյալ համազգեստով ապահովելու, այն արդիականացնելու և Ծառայության պահանջներին համապատասխանեցնելու հրամայականով պայմանավորված, անհրաժեշտություն է առաջացել Հայաստանի Հանրապետության վարչապետի 2018 թվականի սեպտեմբերի 17-ի «Պետական պահպանության ծառայության զինծառայողների միասնական համազգեստի և տարբերանշանների նկարագիրը հաստատելու մասին» N 1218-Լ որոշման մեջ կատարել համապատասխան փոփոխություններ և լրացումներ: Մասնավորապես՝ նախատեսվում է հաստատել Ծառայության զինծառայողների ամենօրյա հանդերձանքի հետևյալ նոր տեսակները՝ կեպի գլխարկ, տակտիկական տաբատ, բաճկոն, դասական կոստյում, տակտիկական կոշիկ, երկարաթև և կարճաթև վերնաշապիկներ, ինչպես նաև ամենօրյա նոր համազգեստի համար թևքանշան ու ուսադիրներ, իսկ գործող համազգեստի հնաոճ և ոչ համարավետ լինելու պատճառով փաստացի չօգտագործվող որոշ տեսակներ դուրս կգան միասնական համազգեստի տեսականու ցանկից: Հարկ է նշել, որ համապատասխան նախագիծը շրջանառվում է սույն Նախագծի հետ համատեղ:
Անհրաժեշտ է նշել նաև, որ հանդերձանքի փոփոխության գործընթացը մեկնարկել է 2023 թվականից և այդ ընթացքում իրականացվել են տարբեր նմուշների ուսումնասիրություններ։ Նկատի ունենալով, որ ՀՀ պետական պահպանության ծառայությունն արդեն շուրջ երկու տարի գործում է որպես առանձին, ինքնուրույն պետական մարմին, իսկ ծառայությունն իրականացվում է մեծամասամբ դաշտային համազգեստով, ինչը որոշ դեպքերում ներկայանալի չէ, ինչպես նաև հաշվի առնելով այն հանգամանքը, որ ծառայությունն, ըստ էության, հիմնականում իրականացվում է քաղաքային կամ շենքային պայմաններում (պահպանվող օբյեկտներում), դաշտային համազգեստով նման միջավայրում ծառայություն իրականացնելը կարելի է համարել ոչ նպատակահարմար և անտրամաբանական։ Հետևաբար, համազգեստի փոփոխությունը դիտվում է ոչ միայն որպես հրատապ անհրաժեշտություն, այլև՝ ուշացած քայլ։ Նոր հանդերձանքը, իր ներկայանալի տեսքով, օգտագործվող նյութերով, որակով և հարմարավետությամբ էապես տարբերվելու է նախկին համազգեստից։
Հաշվի առնելով վերոնշյալը, անհրաժեշտություն է առաջացել կատարել համապատասխան լրացումներ և փոփոխություններ ՀՀ կառավարության 2015 թվականի դեկտեմբերի 3-ի «Հայաստանի Հանրապետության պաշտպանության նախարարության, ազգային անվտանգության ծառայության և պետական պահպանության ծառայության համակարգերի զինծառայողների, փրկարարական ծառայողների իրային ապահովության կարգը (չափաքանակները) սահմանելու մասին» N 1457-Ն որոշման մեջ՝ համապատասխանեցնելու այն «Հայաստանի Հանրապետության վարչապետի 2018 թվականի սեպտեմբերի 17-ի «Պետական պահպանության ծառայության զինծառայողների միասնական համազգեստի և տարբերանշանների նկարագիրը հաստատելու մասին» N 1218-Լ որոշման մեջ փոփոխություններ և լրացումներ կատարելու մասին» Հայաստանի Հանրապետության վարչապետի որոշման նախագծով առաջարկվող դրույթներին:
2.Առաջարկվող կարգավորման բնույթը
Նախագծի ընդունմամբ Հայաստանի Հանրապետության կառավարության 2015 թվականի դեկտեմբերի 3-ի N 1457-Ն որոշմամբ սահմանված Հայաստանի Հանրապետության պետական պահպանության ծառայության զինծառայողների իրային ապահովության չափաքանակներում ներառված համազգեստի տեսակները կհամապատասխանեցվեն Հայաստանի Հանրապետության վարչապետի 2018 թվականի սեպտեմբերի 17-ի N 1218-Լ որոշմամբ հաստատված միասնական համազգեստին:
3. Նախագծի մշակման գործընթացում ներգրաված ինստիտուտները և անձիք
Նախագիծը մշակվել է ՀՀ պետական պահպանության ծառայության կողմից:
4. Ակնկալվող արդյունքը
Նախագծի ընդունման արդյունքում կսահմանվեն ՀՀ պետական պահպանության ծառայության զինծառայողների հանդերձանքի նոր տեսակների իրային ապահովության չափաքանակները:
5․ Տեղեկատվություն  լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին
Նախագծի ընդունմամբ կառաջանա լրացուցիչ ֆինանսական միջոցների անհրաժեշտություն, որի վերաբերյալ տեղեկանքը և հաշվարկ-հիմնավորումը ներկայացվում են:
Սակայն ՀՀ պետական բյուջեից լրացուցիչ ֆինանսավորման հայտ չի ներկայացվի և ծախսերը կիրականացվեն 2025 և 2026 թվականներին ՀՀ պետական բյուջեով ՀՀ պետական պահպանության ծառայությանը ինչպես արդեն իսկ հատկացված, այնպես էլ 2026 թվականին հատկացվելիք միջոցներով:
6․ Կապը ռազմավարական փաստաթղթերի հետ 
Նախագծի ընդունումը բխում է Ազգային Ժողովի 2021 թվականի օգոստոսի 26-ի N ԱԺՈ-002-Ն որոշմամբ հաստատված Հայաստանի Հանրապետության կառավարության (2021-2026թթ.) ծրագրի 1-ին գլխի «Ազգային անվտանգության մարմինների կայուն համակարգը» բաժնի վերջին նախադասությունից՝ «Պետական պահպանության ծառայությունը կդառնա վարչապետին ենթակա մարմին» և Կառավարության 2021 թվականի նոյեմբերի 18-ի «Հայաստանի Հանրապետության կառավարության 2021-2026 թվականների գործունեության միջոցառումների ծրագիրը հաստատելու մասին» N 1902-Լ որոշման N 1 հավելվածի «Անվտանգության խորհրդի գրասենյակ» բաժնի 2-րդ կետի 4-րդ սյունակից՝ «Պետական պահպանության ծառայությանը Վարչապետին ենթակա մարմնի կարգավիճակի տրամադրում՝ այն դուրս բերելով ազգային անվտանգության ծառայության մարմինների համակարգից»։

